
DYDY HYN DDIM YN DEG! 
gan Catrin Roberts
Cefndir Beiblaidd:
Mathew 20:1-16 a 21:28-32. Dameg y Gweithwyr yn y Winllan a Dameg y Ddau Fab

Cymeriadau:
Tri pherson sy newydd gyrraedd y nefoedd.

Person 1: 
y lleidr ar y groes wedi edifarhau ar y funud olaf 


Person 2:
wedi edifarhau yn fuan ar ôl cyfarfod â Iesu


Person 3:
wedi gwrthod Iesu i ddechrau, ac yna wedi dod yn ddisgybl.


Darllenwr

Offer:
Arwydd mawr NEFOEDD wedi ei osod mewn lle amlwg 

(Person 2 yn dod i’r llwyfan ac yn edrych o’i gwmpas.  Gweld yr arwydd ac yn punchio’r awyr – rhyw fath o ystum “Ie! Rydw i wedi cyrraedd”

Person 3 yn dod i’r llwyfan)

Person 3:
Helo!  Newydd gyrraedd?

Person 2:
Ie.  Wedi dod at fy ngwobr o’r diwedd. Rydw i wedi edrych ymlaen at hyn ers i mi gyfarfod yr Arglwydd am y tro cyntaf.

Person 3:
Pryd oedd hynny?

Person 2:
Dechreuais i ddilyn Iesu dau ddiwrnod ar ôl iddo ddechrau pregethu yn ardal Capernaum.  

Person 3:
Waw!  Grêt!  Oeddet ti’n nabod y disgyblion?

Person 2:
Oeddwn, wrth gwrs.  Ffrindiau reit dda hefo Iago a Ioan.

Person 3:
Waw!  Grêt!  

Person 2:
Beth amdanat ti? Wyt ti wedi credu yn y Meseia ers talwm?

Person 3:
Dim ond tua blwyddyn.  Wnes i gyfarfod gyda Iesu tua blwyddyn cyn hynny, ond roeddwn i’n meddwl fod o’n granc.

Person 2:
Cranc?  Pam?

Person 3:
Roedd y peth yn amhosibl.  Ar ôl yr holl flynyddoedd o ddisgwyl – y Meseia wedi dod o’r diwedd.  Y  Meseia yn siarad fel pawb arall, ac yn bwyta ac yn yfed, a chwerthin, a blino.  Roeddwn i’n amheus iawn.

Person 2:
(golwg hunangyfiawn ar ei wyneb)


Roeddwn i’n gwybod yn syth.  

Person 3:
(braidd yn ddiamynedd)


Ia, wel.  Mae rhai ohonon ni’n fwy dall na’n gilydd.

Person 2:
Ond beth sy’n bwysig ydy edifarhau a dod at Iesu.  Er, rydw i’n gobeithio fod yna reception arbennig ar gyfer pobl fel fi sy wedi bod yn ffrind da i Iesu.


(Person 1 i’r llwyfan – golwg blêr arno)

Person 1:
Haia!  Newydd gyrraedd ydych chi?  Croeso mawr.

Person 3:
(ychydig yn sych) Pwy ydych chi?

Person 1:
Dafydd – Casglwr Trethi 

(cynnig ysgwyd llaw, ond y ddau arall yn cymryd cam yn ôl)

Person 2:
Casglwr Trethi? A rydych chi yma o’n blaen NI?

Person 1:
Rydw i yma ers tua tri diwrnod.   Doeddwn i ddim yn disgwyl dod yma a dweud y gwir.  Fi – yn y nefoedd ar ôl dwyn a thwyllo fy ffrindiau, a’r Rhufeiniaid.  Doeddwn i ddim yn gall. Does dim rhyfedd bod y Rhufeiniaid wedi fy nghroeshoelio i.

Person 3:
Croeshoelio?  Pwy wnaeth adael i TI ddod i’r nefoedd?

Person 1:
Angel agorodd y drws i mi. Un funud roeddwn i ar y groes yn siarad gyda’r boi arall yma.  Dydw i ddim yn siŵr pwy oedd o, ond roeddwn i’n ei drystio, ac yn gwybod ei fod o’n ddyn da.  Roeddwn i’n teimlo’n ofnadwy wrth siarad hefo fo – fel petawn i angen bath.  Roedd hynny’n wir, achos ar ôl bod ar y groes am ychydig roeddwn i’n filthy. Beth bynnag, roedd o’n siarad fel petai o’n gwybod sut oeddwn i’n teimlo. Dyma fo’n dweud mod i’n mynd i fod hefo fo ym Mharadwys.  A bingo!  Dyma fi!  Yma!

Person 2:
Beth?  Doeddet ti ddim yn un o ddilynwyr Iesu ar y ddaear?

Person 1:
Dyna ti!  Iesu.  Dyna enw’r boi.  Na.  Dim ond ar y groes wnes i gyfarfod hefo fo.

Person 3:
Wnest ti drio byw bywyd da ar y ddaear?

Person 1:
Ches i ddim cyfle!  Dim ond ar y groes sylweddolais i fod rhywbeth o’i le ar fy mywyd!

Person 2:
Ti!  Yma o’n blaen ni!  NI! – sydd wedi creu Iesu a’i ddilyn.

Person 3:
Yma o flaen fi!  FI! – sydd wedi dilyn Iesu o’r diwrnod cyntaf un!  Mae hyn yn ofnadwy. Dylai fod lle gwahanol i bobl fel fi. A dweud y gwir, dylwn i fod mewn lle gwell na ti (troi at Berson 2), ond i feddwl mod i’n mynd i dreulio tragwyddoldeb yng nghwmni Casglwr Trethi anonest.

Person 2:
 Rydw i’n meddwl bod lle i ni gwyno.  Beth am fynd i chwilio am rywun mewn awdurdod?

Person 3:
Syniad da!


(Person 2 a 3 yn gadael)

Person 1:
Chwilio am rywun mewn awdurdod!  Ar bwy maen nhw wedi bod yn gwrando dros y blynyddoedd diwethaf?

Darllenwr:
Mathew 20:16

Mathew  21:28-32

